Ілияс Жансүгіров

(1884-1938 жж)

       Ілияс Жансүгіров 1894 жылы бұрыңғы Қапал уезі, Ақсу болысында (бұрыңғы Талдықорған облысы, Ақсу ауданы) туған. Хат танитын, шағатай тілдеріндегі кітаптарды жинайтын, аңыз-ертегілерді, батырлық жырларды, тарихи оқиғаларды, әңгіме-шежірелерді жақсы білетін, көкірегі ояу, көзі қарақты, әр түрлі өнерді ұстаған әңгімеші, домбырашы, ұста, көшелі Жансүгір анасынан ерте қалған Ілиясты жетімсіретпей, еркелетіп, жақсы үлгі көрсетіп, тәрбиелеп өсіреді. 
       Халқымыздың құт-береке дарыған, ежелден ақындық, батырлық, даналық мекені Жетісу өлкесінің перзенті Ілияс көкірегіне жас күнінен бастап ән мен жырдың, өлең мен күйдің небір асыл нұсқалары ұялаған. Табиғатынан дарынды жаратылған зерек бала ел даналығы дариясында еркін жүзіп, уызға жарып, асыл байлықты бойына сіңіре білген.
        Өз үйінде, әкесінен хат таныған, одан соң молда алдын көрген Ілияс біраз уақыт Қарағаш деген жердегі татар үлгісіндегі мектептен оқып, әр түрлі пәндерден сабақ алады. Бұдан кейін тұрмыс жағдайы билеп, шаруа күйттеп, тіршілік қарбаласына араласып кетеді.
        Әдеби шығармашылықпен айналысуына халық сазгері Әсет Найманбаев пен туған өлкесінің дарынды өнерпаздары көп әсер еткен. 1914-1916 жыодары Жансүгіров өз өлеңдерін жанынан суырып салып та, жазбаша да шығара бастайды. Жас ақын келешекте көркем сөз зергері болатынын «Бұлбұлға», «Әншіге» сияқты алғашқы дүниелерінен-ақ байқатқан. Сол тұстардағы «Мұнды құс» іспетті әлеуметтік тақырыпты өзек еткен шумақтарынан Абайдың поэтикалық үлгісі аңғарылады. Бұларда бұқара мүддесі, адамгершілік пен әділдік үшін күрес идеясы өрілген.
        Өз бетімен тірнектеп жинаған білімнің аздығын, түртінектеп оқыған кітаптардың мардымсыздығын қатты сезе бастаған Ілияс, қайтсе де жүйелі түрде оқымақ болып, 1920 жылы Алматыға келіп, үш айлық мұғалімдер курсын бітіреді. Артынан Ташкенттегі Қазақ ағарту институтының жанындағы қысқа мерзімді курста бес-алты ай оқығаннан кейін, денсаулығының нашарлауына байланысты аулына қайтады.
         Дауылды жылдардың тартысты тіршілігі жас мұғалімді өз толқынына тартады. Қазақ ағарту институтында, Жетісу болысының Қосшы комитетінде губерниялық оқу бөлімінде, «Тілші» газеты редакциясында қызмет істеу, экспедицияға шығып фольклор үлгілерін жинау кешегі ауыл жігітін ширатып шыңдайды. Жас азаматтың қызметтен өзге уақыты тугелдей кітап, газет-журнал оқып, өз көкірегіндегі сырларды қағазға түсіруге жұмсалады. Алғашқы өлеңдері «Тілші», «Кедей еркі», «Лениншіл жас» газеттерінде, «Жаңа мектеп», «Әйел теңдігі» журналдарында жарияланады. 1927 жылы «Беташар» атты үгіт өлеңі, 1928 жылы «Сағанақ» деген тұңғыш кітабі шығады.
          1927-1937 жылдар арасында поэзия, проза, драматургия, сын, аударма салаларында жиырмадан астам кітап шығарып, артына аса бай әдеби мұра қалдырды. Оның лирикалық шығармалары, «Дала», «Күй», «Күйші», «Құлагер» поэмалары, «Жолдастар» романы, «Кек», «Түрксіб», «Исатай-Махамбет» пьесалары қазақ әдебиетінің алтын қорына қосылған өлмес туындылар. Он жылдың ішінде осынша шығарма берген қалам қайраты, талант табандылығы ғажап.
           Тиянақты білімсіз ешнәрсе өндіре алмасына әбден көзі жеткен Ілиястың Москвадағы Коммунистік журналистика институтына түсүі - өмірдің үлкен бір кезеңіне шыққандай сәті еді. Арнаулы пәндерді, лекцияларды былай қойғанда, тарихтан, пәлсафадан, әдебиеттен, ғылымның басқа да салаларынан жан-жақты білім алу үшін өз бетімен дамылсыз іздену, талмай еңбектену Шлиясты тез марқайтады. Орыс, Еуропа классиктерінің шығармаларын зерттей оқу, тексере үйрену тәжірибесі ақын талантының жарқырап ашылуына мүмкіндік береді. Қала өмірі, шаһар тіршілігінің ырғағы, зиялы ортаның мінез-әрекет қалыбы сезімтал жүрекке орасан зор ықпал етеді.
            1928 жылы журналистика институтын бітіріп, елге оралған Ілияс Жансүгіров «Еңбекші қазақ» газетті рдакциясында қызмет істеп, қазақ баспасөзінің қалыптасуына көп үлес қосты. Арышынды қаламгер, үлкен мәдениет қайраткері Ілияс Жансүгіров 1934-1935 жылдарда Қазақстан көркем әдебиет баспасында поэзия бөлімнін басқарады, КСРО Жазушыларының 1съезінде сөз сөйлейді, республиканың әлеуметтік өміріне белсенде араласады. Жазушының М. Горькиймен шығармашылық байланысы, Сәкен Сейфулин, Мұхтар Әуезовпен достығы оның қаламгерлік жолында терең із қалдырған.
             Қазақ жырының Құлагері атанған ақын 1938 жылы жазықсыз жазадан мерт болып, 1958 жылы ғана ақталды. Қазақстанның бірқатар ауыл-селолары, көптеген мектептер, көшелер және Талдықорған педагогикалық институты Ілияс Жансүгіров есімімен аталады. 

